
ABSTRAK 

Kajian ini dijalankan untuk mengenalpasti hebahan promosi Bangsawan Lama 
menerusi analisis dokumen pada sekitar tahun tahun 1906an hingga 1930an dengan 
menggunakan Pendekatan Sejarah sebagai metodologi kajian manakala Model AIDA 
pula diguna pakai sebagai prinsipal analisis bagi mengintegrasi elemen promosi. 
Menurut Gottschalk (2008) pendekatan sejarah merupakan proses kritis rakaman dan 
peninggalan masa lampau serta merupakan satu kaedah yang sistematik bagi 
mengumpul sumber-sumber sejarah secara efektif. Melalui kaedah ini, subjek kajian 
berupaya dinilai dengan kritis serta dapat mengemukakan sintesis daripada hasil yang 
ingin dicapai dalam bentuk penulisan. Justeru, kajian ini bertujuan menganalisis serta 
menjustifikasikan elemen promosi Bangsawan Lama yang menarik perhatian, minat, 
keinginan dan tindakan penonton yang seterusnya menyumbang kepada faktor 
kemasyhuran teater Bangsawan Lama pada zaman kegemilangannya di Tanah Melayu. 
Di samping itu, kajian ini juga memfokuskan kepada analisis terhadap penerbitan 
promosi yang wujud pada sekitar tahun 1906 hingga 1930 sahaja. Kajian ini 
menggunakan kaedah kualitatif yang melibatkan analisis dokumen promosi yang 
diterbitkan pada sekitar tahun yang dipilih. Formulasi yang dapat di terjemahkan oleh 
pengkaji ialah seperti berikut Penggunaan Fasa, Tarikan, Informasi dan Penekanan 
berikut merupakan formulasi promosi yang diguna pakai dalam teater Bangsawan pada 
ketika itu yang dijadikan sebagai penentu trend dalam sejarah pengurusan pemasaran. 

PROMOTIONAL FORMULATION OF PRINTED EPHEMERA IN 
ONTOLOGY OF OLD BANGSAWAN 

ABSTRACT 

This study employed the Historical Approach as a research approach to identify the 
promotions of Malay traditional theater "Bangsawan Lama" through the analysis of 
documents roughly from 1906 to 1930. The AIDA Model was used as the primary 
analysis to integrate the promotional elements. Gottschalk (2008) asserts that the 
Historical Approach is a methodical way to efficiently gather historical resources as 
well as a crucial technique for capturing and documenting the past. By using this 
approach, the study can be subjected to critical evaluation and thus be able to have a 
written summary of the desired outcomes. Therefore, the purpose of this study is to 
examine and justify the Bangsawan Lama's promotional materials that drew viewers' 
attention and piqued their interest, which in turn helped the theater to be well-known 
during its peak in Malaya. Furthermore, this study concentrates on the examination of 
promotional materials that were produced solely between 1906 and 1930. This research 
employs a qualitative methodology that entails the examination of marketing materials 
released in the vicinity of the chosen year. The study's findings will also demonstrate 
the promotional strategy that was employed at the Bangsawan Theater at the time and 
is credited with setting a precedent for marketing management. 

PENGENALAN 

1.1 Latar belakang 

Bab  ini menerangkan Ephemera: Formulasi Promosi Bercetak dalam Ontologi 

Bangsawan Lama khususnya di Malaysia serta merumuskan isi kandungan yang tertera 

pada ephemera yang mendukung atau mempopularkan teater Bangsawan lama yang 

berada di Malaysia. Ia juga merupakan pengenalan kepada latar belakang kajian, 

penyataan masalah, objektif kajian, persoalan kajian, skop kajian, batasan kajian, 

kepentingan kajian, kerangka teori dan definisi operasional. 

Bangsawan merupakan satu genre seni persembahan yang menarik di dalam 

resam teater Melayu yang wujud pada sekitar abad ke-19 di Pulau Pinang. Bangsawan 

mempunyai keistimewaan kerana ia merupakan teater peralihan antara teater tradisional 

seperti Mak Yong, Menora dan Wayang Kulit.  

Teater Bangsawan juga merupakan satu teater peralihan di antara teater moden 

seperti Sandiwara, Realisme dan Eksperimental (Zuhra, 1992). Teater Bangsawan pada 

mulanya dibawa masuk ke Pulau Pinang dengan nama Wayang Parsi dan dipentaskan 

oleh saudagar dari India  pada sekitar tahun 1870an (Edrus, 1960).  Tidak lama 

kemudian, bentuk teater ini ditiru oleh peranakan di Pulau Pinang dengan meletakkan 

nama tiruan Wayang Parsi dan kekal pada tahun 1880-an hingga 1884. 

Menurut  (Zuhra, 1992). Kewujudan Bangsawan Melayu ini bermula pada tahun 

1885 di Pulau Pinang yang diketuai oleh Mamak Pushi. Beliau mewujudkan 

Bangsawan Melayu ini dengan membeli peralatan permainan Wayang Parsi daripada 

sebuah kumpulan yang telah muflis. Oleh itu, beliau meletakkan nama yang dapat 

dikenali sebagai Pushi Indra Bangsawan Pulau Pinang dan merupakan kumpulan 

Bangsawan Melayu yang profesional (Bujang, 1975). Cerita-cerita yang dibawa oleh 

beliau adalah cerita India, Arab, Barat, Melayu dan Cina.  

Pementasan dari luar telah diterjemahkan kepada Bahasa Melayu dalam 

pengucapan pentas dan watak-watak (Zuhra, 1992). Bangsawan Melayu yang diteraju 

oleh kumpulan ini menerima sambutan yang hangat. Kumpulan ini juga merupakan 

kumpulan pertama yang mengadakan pementasan secara bergerak di Tanah Melayu, 

Singapura dan Sumatera yang dapat menarik minat penonton (Bujang, 1975). 

Kewujudan Bangsawan merupakan satu faktor yang mendorong masyarakat 

Tanah Melayu dan Singapura yang menyaksikan persembahan ingin menyertai atau 

terlibat secara langsung dalam persembahan Bangsawan. Penglibatan yang ditunjukkan 

begitu memberangsangkan. Terdapat banyak kumpulan Bangsawan yang menggunakan 

modal besar dan kecil ditubuhkan di Malaysia dan Singapura pada abad ke-20 (Bujang, 

1975).  

Begitu banyak kumpulan Bangsawan yang wujud di kedua-dua negera ini dan 

menyebabkan persaingan yang begitu sengit sehinggakan kumpulan Bangsawan yang 

bermodal besar menyeberang perairan Selat Melaka dan Laut China Selatan bagi 

mencari pasaran baru (Beng, 1997).  

Sarawak pada ketika itu merupakan negeri yang stabil dari aspek politik, 

ekonomi dan sosial serta merupakan lokasi terdekat yang menjanjikan peluang ekonomi 

bagi kumpulan Bangsawan dari Tanah Melayu dan Singapura (N. A. V. Abdullah, 

2003). Dengan kedatangan Bangsawan ke Sarawak, teater Bangsawan ini telah berubah 

melalui tiga fasa iaitu “Bangsawan Tanah Melayu” kepada “Bangsawan Kampung”; “ 

Bangsawan Kampung” kepada “Bangsawan 1980-an”; dan akhirnya persembahan 

Bangsawan 1980-an kepada “Bangsawan Sarawak”.   

Faktor yang mendorong kemasyhuran Bangsawan adalah keunikan aspek 

pementasan Bangsawan Tanah Melayu seperti cerita, kostum, tasmat, muzik, peralatan 

pentas, pelakon, penari dan penyanyi wanita. Hal ini kerana Bangsawan merupakan 

satu fenomena yang sangat menguntungkan dari segi kelangsungan hidup  seperti cita-

cita seseorang yang ingin mengekalkan mutu lakonan dan persembahan dalam 

kumpulan yang mereka ikuti.  

Oleh itu, timbullah satu permasalahan yang boleh memberi kesan buruk kepada 

Bangsawan dan tidak akan membangun kerana adanya pihak yang cuba menjatuhkan 

antara satu sama lain (Bujang, 1975). Kewujudan persaingan ini akan menimbulkan 

kerugian dan pergaduhan yang sama terjadi antara kumpulan Siti Hawa dan Bai Kassim 

pada suatu ketika dimana mereka melakukan persembahan di negeri yang sama iaitu 

Pulau Pinang, satu kumpulan di panggung Kuala Kangsar dan satu kumpulan lagi di 

panggung Gedong Rumput.  

Persembahan ini cuba untuk merebut anak-anak wayang daripada kumpulan 

saingan utama dan  anak wayang yang mempunyai peminatnya. Dengan berlakunya 

kejadian ini, ketua dari kedua-dua kumpulan risau dan menjaga anak-anak wayang 

kumpulan mereka supaya tidak terkeluar dari kumpulannya (Bujang, 1975).  

Zaman kemasyhuran Bangsawan Melayu telah bermula pada tahun 1915. Pada 

ketika inilah kumpulan yang telah ditubuhkan dapat dilihat, tetapi banyak yang tidak 

kekal lama oleh sebab bankrap atau ditutup sendiri oleh tuannya dan mempunyai 

kumpulan yang berubah-ubah nama (Bujang, 1975). Dalam tempoh tahun 1915 hingga 

1945, teater Bangsawan mula mengalami kemerosotan.  

Bangsawan menjadi sukar kerana kurang diminati oleh ramai orang pada zaman 

Perang Dunia Kedua di mana Tanah Melayu ditakluk oleh Jepun.  Pada zaman ini, 

kumpulan-kumpulan Bangsawan sentiasa dalam bahaya dan permainan mereka tidak 

mendatangkan keuntungan. Beberapa kumpulan telah ditutup pada ketika itu (Rahmah 

1975).  

Ketika Jepun diserahkan kepada British, teater Bangsawan mula melihat 

peluang baharu untuk menaikkan nama teater Bangsawan semula, tetapi pada tahun 

1950, penggiat-penggiat ini disekat oleh keadaan darurat dalam negeri sehingga drama 

Bangsawan ini semakin dibelakangkan kerana adanya hiburan-hiburan moden seperti 

filem, radio dan televisyen. Pelakon utama Bangsawan mula meninggalkan kumpulan 

mereka dan memasuki bidang perfileman yang dapat menarik lebih ramai peminat dari 

golongan muda.  

Kemerosotan Bangsawan ini yang dahulunya sangat popular tidak dapat diubati 

lagi dengan kekurangan orang yang benar-benar berjuang untuk kenaikannya (Bujang, 

1975). Tujuan kajian ini adalah untuk melihat keberkesanan ephemera dalam 

mempromosikan Bangsawan lama. Secara umumnya, ephemera merupakan sebuah 

medium untuk mempromosikan eater Bangsawan lama kerana pada ketika itu, tidak 

ada media sosial yang dapat dijadikan sebagai tempat hebahan kepada peminat teater 

Bangsawan ini.   

Pada tahun 1906 hingga 1930, teater Bangsawan menjadi satu bentuk hiburan 

yang paling popular dan sentiasa ditunggu oleh para peminat Bangsawan. Perkara ini 

mendorong penyelidik untuk mengkaji bagaimanakah Bangsawan ini dapat disebarkan 

kepada peminat yang ingin mengetahui dan begitu teruja dengan persembahan 

Bangsawan, adakah ephemera ini membantu dalam mempromosikan Bangsawan pada 

era kegemilangan tersebut. 

1.2 Penyataan Masalah 

Tidak ada fakta-fakta yang menerangkan secara ringkas dan umum berkaitan promosi 

Bangsawan yang membantu mempopularkan Teater Bangsawan dengan peningkatan 

jumlah penonton yang hadir dengan pelbagai latar bangsa. Malah terdapat pelbagai 

pendapat dan kekeliruan berkaitan faktor utama yang mempopularkan Teater 

Bangsawan. 

Melalui hasil penyelidikan dan pembacaan yang dilakukan, tidak ada 

penyelidikan yang khusus atau terperinci tentang promosi Bangsawan ditemui. 

Terdapat beberapa penyataan masalah yang penyelidik temui dalam kajian ini. 

Antaranya ialah tidak ada perbincangan yang membuktikan bahawa promosi menjadi 

penyumbang dalam mempopularkan  

Teater Bangsawan di semenanjung Tanah Melayu. Melalui pembacaan tijauan 

literatur yang dilakukan, kebanyakan kajian hanya menyentuh tentang elemen 

persembahan. Jadi, bagi melihat populariti pada zaman kemasyhurannya, apakah 

elemen promosi Bangsawan lama yang menjadi faktor penarik untuk penonton 

menonton sehingga tercetusnya fenomena Bangsawan semasa zaman 

kegemilangannya? Kita faham, pada zaman itu teknologi televisyen belum wujud. Jadi, 

Bangsawan dikatakan menjadi popular kerana ia merupakan salah satu hiburan yang 

wujud pada zaman tersebut.  

Bukan itu saja, nama cerita persembahan dan senarai persembahan yang 

terdapat di dalam extra turn dimasukkan di dalam hebahan melibatkan poster dan 

corong pembesar suara (Abdul Samat Salleh, 2005). Malah ada yang mengatakan extra 

turn menjadi faktor daya penarik yang menyumbang kepada populariti Bangsawan 

(Shaikh Razak, 2015). Namun, apakah kajian dan pembuktian yang menyokong kepada 

elemen promosi tersebut? Apakah faktor uama yang menarik perhatian, minat, 

keinginan dan tindakan penonton menyambut hangat persembahan Bangsawan pada 

waktu itu? Jika mahu bergantung pada cerita itu semata, perkara ini menjadi persoalan 

yang sangat besar kerana Malaysia tidak mempunyai dokumentasi rakaman 

persembahan Bangsawan pada zaman itu.  

Bangsawan bukanlah sebuah persembahan murah yang boleh dinikmati oleh 

semua golongan. Semua persembahan dikenakan bayaran yang agak tinggi nilainya. 

Pasti,  daya tarikan dalam promosi Bangsawan mencerminkan produk tersebut. 

Medium promosi Bangsawan utama pada ketika itu adalah melalui ephemera hebahan 

pengiklanan dan artikel surat khabar kerana belum wujud teknologi media massa.  

Maka, paparan promosi merupakan elemen yang sangat penting untuk sampai 

kepada masyarakat (penonton). Apakah elemen promosi yang menarik minat untuk 

penonton hadir menyaksikan persembahan? Menelusuri zaman kedatangan, 

kebangkitan, kemasyhuran ke zaman kejatuhan dan kelangsungan untuk terus hidup 

sehingga kini, Teater Bangsawan masih wujud, namun sambutannya tidaklah sehangat 

dahulu.  

Justeru, pengkaji ingin menyingkap tabir sejarah, kembali pada zaman 

kegemilangannya untuk menyelidik dan menganalisis elemen promosi yang digunakan 

pakai semasa era kegemilangannya. Melalui penyelidikan ini, sumbangan data promosi 

mungkin mampu menyumbang kepada faktor kekuatan produk yang wajar diambil kira 

untuk sesebuah penerbitan Bangsawan dalam meneruskan kelangsungan 

pelestariannya. 

1.3 Objektif kajian 

Objektif pertama ialah untuk mengenalpasti elemen promosi yang menarik perhatian, 

minat, keinginan dan tindakan penonton yang mendorong kepada faktor kemasyhuran 

Teater Bangsawan. Informasi berkaitan promosi Bangsawan lama tidak ada yang dikaji 

secara terperinci. Kedua, pengkaji ingin menjustifikasi elemen promosi dalam eater 

Bangsawan lLama dan kepentingan sumbangannya dalam menarik minat, keinginan 

dan tindakan penonton yang mendorong kepada faktor kemasyhurannya. 

Maka itu, kajian ini dilakukan bertujuan untuk melihat strategi pemasaran 

dalam elemen promosi yang digunakan. Hal ini dilihat sebagai faktor yang terpenting 

untuk menarik perhatian penonton pada ketika itu. Melalui kajian ini, pengkaji dapat 

melihat faktor keberkesanan formulasi elemen promosi tersebut sehingga mampu 

menarik minat masyarakat pada ketika itu yang jauh dari hebahan teknologi. Kajian ini 

dijangka dapat menyumbang pengetahuan berkaitan kepentingan elemen promosi 

sebagai salah satu faktor penting dalam urusan penjualan produk persembahan iaitu 

Bangsawan.  

1.4 Persoalan kajian 

Bagi memenuhi objektif kajian seperti yang tertulis di atas, penyelidik mengeluarkan 

beberapa persoalan kajian dikemukakan iaitu:  

a) Bagaimanakah mengenalpasti elemen promosi yang menarik perhatian, 

minat, keinginan dan tindakan penonton yang mendorong kepada faktor 

kemasyhuran Teater Bangsawan dengan tiadanya informasi berkaitan 

promosi Bangsawan lama yang dikaji secara terperinci? 

b) Bagaimanakah pengkaji ingin menjustifikasikan elemen promosi dalam 

Teater Bangsawan Lama dan kepentingan sumbangannya dalam menarik 

minat, keinginan dan tindakan penonton yang mendorong kepada faktor 

kemasyhurannya? 

1.5 Skop dan Batasan Kajian 

Bangsawan telah wujud di Malaysia sejak tahun 1880an lagi. Kajian ini juga 

menumpukan kepada ephemera yang digunakan dalam persembahan Teater 

Bangsawan lama pada zaman kegemilangannya iaitu pada tahun 1906 hingga 1930 

sahaja. Batasan kajian ini juga akan menumpukan kepada lima (5) jenis penerbitan 

utama dalam 20 tahun tersebut. Skop ephemera dalam kajian ini ditumpukan kepada 

iklan dan artikel sahaja. Batasan sampel kajian hanya dihadkan kepada 100 ephemera 

(termasuk yang diulang sekiranya ada) yang akan menggunakan model AIDA untuk 

tujuan analisis. 

1.6 Kepentingan kajian 

Hasil kajian ini mampu memberikan impak kepada pelajar yang ingin mengetahui 

kaedah yang digunakan dalam promosi lama. Dapatan kajian ini juga dapat memberi 

maklumat yang terperinci kepada para mahasiswa dan pelajar tentang promosi yang 

digunakan dalam Teater Bangsawan Lama yang berada di Malaysia. Kajian ini juga 

dapat membantu pembaca untuk mendorong mereka yang ingin melaksanakan Teater 

Bangsawan dengan kaedah promosi yang betul dan tepat.  

Oleh itu, dapatan kajian tentang promosi Teater Bangsawan Lama ini amat 

penting dalam menyumbang pengetahuan dan maklumat untuk menjadi penggiat Teater 

Bangsawan Lama. Hasil dapatan kajian ini juga dapat menyediakan garis panduan 

kepada penggiat dan peminat Teater Bangsawan untuk meningkatkan serta 

mempelbagaikan reka bentuk, teknik dan kaedah yang boleh diterapkan dalam 

pembelajaran serta dalam produksi.  Selain itu, kajian ini juga dapat membantu para 

penggiat teater untuk menyesuaikan strategi yang diguna pakai dalam Teater 

Bangsawan Lama. Tujuan pengkaji ingin mengkaji mengenai Teater Bangsawan Lama 

adalah kerana kurangnya penulisan-penulisan berkenaan ephemera yang memberi 

dorongan kepada promosi Teater Bangsawan ama. 

1.7 Definisi Operasional 

Definisi istilah merupakan penerangan maksud-maksud istilah yang diguna pakai 

berdasarkan Kamus Dewan Bahasa dan pandangan daripada beberapa orang tokoh 

berkaitan definisi Bangsawan, Ephemera, Promosi, Ontologi dan Formulasi. 

1.7.1 Bangsawan 

Teater Bangsawan merupakan sebuah pementasan teater tradisional yang telah bertapak 

di Tanah Melayu sejak tahun 1870-an. Teater Bangsawan ini telah dibawa masuk dari 

India melalui Pulau Pinang. Pada ketika itu, Teater Bangsawan dikenali dengan nama 

Wayang Parsi atau Mendu.  Teater Bangsawan merupakan satu betuk hiburan yang 

paling popular pada tahun 1880-an dengan membawa pelbagai unsur-unsur kesenian 

yang wujud dalam persembahan.  

Antaranya ialah seni lakonan, seni tarian, seni muzik, seni nyanyian, lawak 

jenaka dan juga seni visual (Bujang, 1989). Menurut Beng (2011), Bangsawan juga 

merupakan salah satu bentuk teater yang sangat popular dan ditonton oleh pelbagai 

kaum. Ianya telah membawa  nama Bangsawan di bandar-bandar utama dan daerah-

daerah di luar Tanah Melayu dan telah dipentaskan menyeberangi Selat Melaka. 

1.7.2 Ephemera 

Ephemera atau boleh dikatakan bahan fana merupakan bahan yang merupakan 

sementara, tidak kekal dan ringkas malah ia mempunyai maklumat penting dan 

signifikan bagi sesuatu peristiwa. Antara bahan-bahannya adalah seperti poskad, 

brosur, buku program/atur cara, poster, kalendar, setem, sampul surat hari pertama, 

gambar, lencana, cenderahati dan seumpamanya yang dapat menyalurkan maklumat 

dalam bentuk visual dan grafik (Perpustakaan Negara (2014). 

The word ephemera is the plural form of the Greek word ephemeron meaning 
on or about aday. Ephemera includes junk mail, election material, receipts, 
railway tickets, newspapers, posters, labels, telephone directories etc. most of 
which is discarded immediately andforgotten and only a small portion survives 
long enough to become an important tool instudying the past.(Liam Byrne 
2012) 

1.7.3 Promosi 

Menurut James & Phillips (1995), promosi merupakan satu aktiviti yang 

menyampaikan manfaat perkhidmatan pelanggan. Ia juga merupakan satu pengiklanan, 

promosi jualan, jualan peribadi, publisiti dan perhubungan awam yang memberi faktor 

kepada manusia untuk mencapai perkhidmatan serta memenuhi persepsi dan kehendak 

pelanggan. Ini juga dapat mengukur keupayaan seseorang untuk menambah kemahiran, 

pengetahuan dan pengalaman terhadap sesuatu yang ingin dijual. 

1.7.4 Ontologi 

Menurut Blaikie (2007), ontologi merupakan cabang falsafah yang memberi maksud 

tentang sesuatu konsep yang berkenaan dengan realiti, tidak kira sama ada yang nyata 

atau abstrak. Hal ini dapat mempengaruhi seseorang dengan mendefinisikan diri dan 

alam sekitarnya. Ontologi juga dapat dikatakan sebagai entiti, sifat atau komponen 

kepada sesuatu benda. Ontologi juga merupakan satu andaian tentang sesuatu realiti 

sosial, memberi sesuatu jawapan kepada setiap persoalan. Bagi setiap paradigma 

penyelidikan yang dijelmakan dalam bayangan yang berkaitan dengan keadaan yang 

wujud di dalam ini akan disokong dengan andaian ontologi yang dapat diberi maksud 

lain seperti menggambarkan pandangan terhadap bentuk atau corak realiti tersebut 

sama ada tersirat atau yang jelas. Seterusnya menurut Bryman (2004), beliau 

mendefinisikan ontologi sebagai sifat yang memberi entiti sosial. Sehubungan itu, 

Saunders et al. (2009) menerangkan ontologi ialah satu teori yang berkaitan dengan 

sifat fenomena dan entiti sosial yang diberi maksud kepada sistem pengetahuan. 

1.7.5 Formulasi 

Menurut Kamus Dewan Bahasa dan Pustaka Edisi Keempat memberi maksud 

Formulasi merupakan satu huraian atau penjelasan yang ringkas dan tepat dan berkaitan 

sesuatu kajian yang ingin dikaji. Ia juga boleh dikatakan sebagai satu rumusan. 

1.8 Organisasi Kajian  

Di dalam bab pertama iaitu bab pengenalan, pengkaji memberi tumpuan kepada latar 

belakang kajian, penyataan masalah, objektif kajian, persoalan kajian, skop kajian, 

batasan kajian, kepentingan kajian, kerangka kajian, kerangka teori dan definisi 

operasional. 

Bab kedua lebih memfokuskan kepada tinjauan literatur. Tinjauan literatur ini 

lebih memfokuskan kepada sejarah Bangsawan, Teater Parsi, Persembahan Bangsawan 

Lama, Ephemera Promosi Bangsawan Lama, promosi. Segala maklumat ini memberi 

dorongan kepada pengkaji untuk membuat kajian yang dilakukan. 

Manakala dalam bab ketiga menerangkan serba sedikit metodologi yang 

digunakan oleh pengkaji dalam kajian yang dilakukan. Dalam bab ini, pengkaji 

menerangkan carta alir, reka bentuk kajian, subjek kajian, bahan kajian, prosedur 

kajian, teknik menganalisis data, kaedah analisis dokumen, kaedah pustaka, etika dan 

kerahsiaan. 

Seterusnya, bab empat akan membincangkan hasil dapatan yang diperolehi oleh 

pengkaji dan sebanyak 100 bahan Ephemera yang dibincangkan dalam bab ini bermula 

dari tahun 1906 hingga tahun 1930. Dapatan kajian ini dibincangkan dengan 

menggunakan model AIDA. 

Akhir sekali, bab lima akan membincangkan dan merumuskan segala dapatan 

kajian yang telah diperoleh daripada 100 bahan Ephemera yang telah dipilih bermula 

tahun 1906 hingga tahun 1930.  

1.9 Kesimpulan  

Kesimpulannya, dalam bab ini dapat memberi penjelasan tentang kajian yang ingin 

dijalankan. Bab ini juga memberi justifikasi tentang kaedah kajian yang dijalankan serta 

menjelaskan beberapa aspek yang lain. Bab ini telah membincangkan permasalahan 

kajian yang telah menimbulkan persoalan kajian dan objektif kajian yang dinyatakan 

supaya dapat dijalankan dengan baik dan lancar. Manakala batasan kajian telah 

diterangkan dengan terperinci supaya setiap pemilihan sampel dapat difahami dengan 

jelas. 

 

 




